Гайбәтченең гомере кыска була
Нәрсә соң ул гайбәт? Аңлатмалы сүзлектә ул турыда: “Гайбәт – уйдырма фактларга нигезләнгән сүз, хәбәр. Берәүнең кимчелекле ягын гаеп итеп сөйләнгән сүз,” – диелгән. Кемнедер гаепләү, ә тора-бара тагын да арттырып, күпертеп, аның исемен пычратырга теләү иң намуссыз кешеләргә хас сыйфат икәнлеген исбатлап торырга кирәкме икән? Кешене бары тик Аллаһы Тәгалә генә хөкем итә ала.
Мин үзем гомерем буе гайбәт сөйләүче яныннан качарга тырыштым. Шулай тәрбияләделәр. Бу тәрбия иң элек әбиемнән башланды. Үткен һәм гадел карчык иде ул. Башка кешеләр янында уңайсыз хәлдә калдырмыйча, тиешле сүзен турыдан-туры кешенең үзенә әйтеп бирүне ул кулайрак санады. Гайбәтчеләр аның янында башкалар исеме белән авыз чайкамыйлар, чөнки әбиемнең андый нәрсәгә мөнәсәбәтен бик яхшы беләләр. Гадел холкы өчен аны гомер буе усал Сабира дип йөрттеләр. Усал да, явыз да булмады ул, киресенчә, кешеләр белән яхшы мөгамәләдә яшәде. Чиста күңелле кешеләрне, дөрес кешеләр, дип атый иде әбием. Менә шул әбием безне кеше турында начар сөйләүдән тыя килде. Коръәндә гайбәтнең иң зур гөнаһ саналуын без кечкенәдән белеп үстек. Башкалар турында сөйләсәң, теге дөньяда телеңне утлы табада кыздырырлар, ди торган иде ул. Менә шушы сүзләр безне гомер буе кисәтеп торды һәм үзаңыбызда гайбәт сөйләүгә карата тискәре мөнәсәбәт тәрбияләде. Мин әбиемә рәхмәтле. 

Әнием дә гайбәттән читтә торды. Ул бик тыныч, сабыр һәм ягымлы кеше иде. Байтактан бакый дөньяга күчкән булса да, авылдашлары аны: “Хөмәйрә – безнең сер сандыгыбыз булды, ” – дип искә алалар. Һәркем аның янына килеп, серен я борчу-кайгыларын сөйли, эчен бушата ала иде, ә ул кеше сөйләгәнне түгеп-чәчеп йөрүчеләрдән булмады.
Һәр авылның атаклы бер гайбәтчесе (сүз йөртүчесе) була. Тормыш булгач, моннан котылып та булмый торгандыр, мөгаен. Менә шундыйларның берсе безгә кереп, фәлән кешенең баласы (сүз кыз бала турында бара) шулай булган икән, дип сүз башлавы булды, әниебез аңа: “Юкны сөйләмә, ул нәселне беләм мин, тиз генә сына торганнардан түгел алар, бозыклыктан да ерак торалар. Кеше сөйләгән сүз булса да, үзең кабатлама. Онытма: син үзең дә ике кыз үстерәсең,” – диде. Сүз нәрсә турында баргандыр, белмим, әмма әниемнең әкрен, аңа гына хас сабыр һәм тыныч тавыш белән әйткән сүзләре күршебезгә тәэсир итте шикелле. Хәзер уйлап куям, әгәр әнием шунда үзе дә гайбәтчегә кушылып сөйләшә башлаган булса... Юк, әниемне андый итеп күз алдына китерә дә алмыйм, хәтта болай уйлау белән аны рәнҗетәмдер кебек. Ул безгә : “Гайбәтченең янында басып тору да гайбәт сөйләү белән бер һәм зур гөнаһ,” – ди торган иде. Акыллы киңәшләре өчен мин әниемә дә гомер буе рәхмәтле булдым. 
Гайбәтчеләрне мин ни өчендер саескан белән чагыштырырга яратам. Саесканның бер лапас түбәсеннән икенчесенә күчеп, шыгыр-шыгыр килеп йөрүе нәкъ менә сүз йөртүчеләрне хәтерләтә. Кызганам мин аларны – мескеннәрне. Күпме көч юкка сарыф ителә. Андыйларның тормышлары да тәртип белән, тигез генә бармый. Аларның кеше капка төбендә үткәргән гомерләре дә кызганыч. Алтын кебек вакытларын балаларын һәм көн буе эштән кайтып кермәгән ирләрен тәрбияләүгә сарыф итсәләр, күпме кешене сөендереп яшәрләр иде дә бит. Юк, алар биләмдә йөрүне кулайрак күрәләр.

 Һәр гайбәтченең үз йөзе була. Бу бигрәк тә күзләрдә чагылыш таба. Күз ул – күңел көзгесе, диләр бит. Ипле, тәрбияле кешенең күзендә шатлык, я булмаса, олы хәсрәт яки наз белән мәхәббәт һәм тагын әллә нинди хисләрнең чагылышын күрергә мөмкин. Гайбәтченең күзләрендә, гадәттә, мәгънәсез бушлыктан һәм битарафлыктан башка берни күреп булмый. Менә ул синең белән сөйләшеп тора. Елмайган кыяфәт чыгарып, аның авызы кыйшаеп куйса да, күзләре елмаймый, аларда нур юк. Тормышка карап соклану, кешене ярату һ.б. шундый хисләрне гайбәтче күзләреннән эзләү хата булыр иде. Аның күзләре ничектер тынычсызланып, ниндидер хәвеф-хәтәр көткән кебек шомланып карыйлар, чөнки гайбәтченең җан тынычлыгы юк. Кайчакта нахак сүз ишеткән кешеләрдән эләгә дә әле үзләренә, шуңа күрә андыйларның күзенә чалынмаска тырышып, гайбәтче, сөйләшкәндә, як-ягына карангалап та ала. Ул һәрвакыт хәрәкәттә, каядыр ашыга, кабалана. Әле генә синең белән сөйләште, син китүгә, аның икенче берәүгә нинди дә булса хәбәр җиткерәсе бар. Берничә минут элек синең белән сөйләшкәндә елмаеп торган булса, хәзер ул бөтенләй икенче төрлегә әйләнә. Төрле кыяфәткә керүдә сүз йөртүче хәтта хамелеоннан да уздырып җибәрә. Шул рәвешле аның кәефе алмашынучан болытлы һава сыман гел үзгәреп тора. Бу үз чиратында стресс алуга, җанның даими рәвештә тынычсызланып торуына китерә. Күңел тынычсызлыгы – гайбәтченең сәламәтлеген какшата һәм аны эчтән ашый торган нәрсәләрнең берсе. 
Акыллы кешеләр гайбәтчеләрне бик тиз таныйлар. Алар белән аралашырга, дуслашырга атлыгып торучылар булмый диярлек. Андыйларның дуслары да үзләре төсле үк икейөзлеләр. Кеше җәмгыять эчендә яши, шуңа күрә, телиме-теләмиме, ул башкалар белән аралашып яшәргә мәҗбүр. Сүз йөртүчедә аралашу ихтыяҗы тагын да зуррак була. Үзеннән читләшүләрен сизгәнгә күрә, ул үртәлә, кимсенә. Минем кечкенәдән үк хәтеремә сеңеп калган бер вакыйганы әле дә булса оныта алганым юк. Әби коръән ашы (елына бер тапкыр өйдә коръән укыту гадәткә кергән иде бездә) үткәрде. Кунакка килгән әби-чәбиләр нигәдер күрше әби янына утырмаска, аның белән бик аралашмаска тырышалар кебек тоелды миңа. Әлбәттә, аның белән итәгатьле генә сөйләшәләр, әмма шуннан артыгы юк. Күрше әби моны сизә һәм уңайсызлана иде сыман, бәлки, мондый нәрсәгә күнеккән дә булгандыр. Моның сәбәбен мин байтак еллар узгач кына белдем. Төче телләнеп сөйләшә торган күрше әби сүз йөртүчеләр рәтеннән булган икән. Әбиемнең аны өнәп бетермәвен белә идем, ләкин, күрше хакы – Алла хакы, дип яшәгәнгә күрә, ул күршесен кунакка чакырмыйча кала алмагандыр инде. Авылның тыйнак әбиләре сүз йөртүчегә мөнәсәбәтләрен әнә шулай белдерделәр ул чакта. Бу үзенә күрә тәрбиянең бер ысулы да булгандыр дип уйлыйм мин. Шунысы кызык: бу әби вафат булгач, авылдашлары аны начар яктан искә алмадылар, киресенчә, аны юксына иделәр. Баксаң, әбиебез сүз йөртүче генә булмыйча, үзенә күрә кайбер кирәкле яңалыкларны да җиткерә торган булган икән. Чиста күңелле авыл халкын гафу итә белүе өчен дә хөрмәт итәм мин. Күрше әбине дә алар кичерделәр.
Сүз йөртүчеләр турындагы сүзем озаккарак китсә дә, тагын бер нәрсә хакында әйтеп китүне кирәк дип саныйм. Кеше сүзе кеше үтерә, дигән мәкальне ишетмәгән кеше юктыр, мөгаен. Гайбәтчеләрнең башкаларга китергән төп зыяны шунда: аларның сүзе кемнәрнеңдер гаилә тормышын җимерергә мөмкин. Кешеләр арасындагы мөнәсәбәтләрнең начараюына да күп очракта гайбәт сәбәп була. Нахак сүз аркасында күрше авыл егетенең үз-үзенә кул салу очрагы бик күпләрне тетрәнергә мәҗбүр иткәнен хәтерлим әле мин. Кызганычка каршы, гаебе булмаса да , ул гайбәттән өстен була алмады. Гомумән, гайбәтчеләр аркасында тормышта күп кенә күңелсезлекләр тууы билгеле. Шулай итеп, гайбәт ул – җәмгыятьнең төзәлмәс бер чире булып чыга, шуңа күрә аңа каршы көрәшергә, гайбәтчене вакытында туктатырга, аңа иркенәеп китәргә ирек бирмәскә кирәк. Матур һәм намуслы яшәүгә ни җитә! 
